
ХРОНІКА ВЫЗВАЛЕННЯ НАСЕЛЕНЫХ ПУНКТАЎ ВІЦЕБСКАЙ ВОБЛАСЦІ 

 

Сянно, горад 

 

Тып населенага пункта  горад 

Раён вобласці   Сенненскі раён 

Год вызвалення   1944 

Месяц вызвалення   чэрвень 

Чысло месяца   25 

Вайсковая аперацыя   Віцебска-Аршанская наступальная аперацыя 

 

Горад Сянно быў акупіраваны 5 ліпеня 1941 года. Гітлераўцы мелі ў Сянно батальён пяхоты, 

падмацаваны палявымі гарматамі, трыма самаходнымі ўстаноўкамі, двума танкамі і мінамётнай 

батарэяй, навокал горада яны абсталявалі моцныя абарончыя пазіцыі. Супраць акупантаў пачала 

дзейнічаць падпольная партыйная арганізацыя. 

Горад вызвалены 25 чэрвеня 1944 г. войскамі 3-га Беларускага фронту ў ходзе Віцебска-

Аршанскай наступальнай аперацыі (23–28 чэрвеня 1944). На досвітку 25 чэрвеня танкісты 9-ай 

гвардзейскай механізаванай брыгады завязалі баі за горад. Прыкрываючыся начной цемрай, 

танкавыя падраздзяленні абышлі Сянно, выйшаўшы да яго паўднёвай, усходняй і заходняй ускраін. 

Воіны з трох бакоў уварваліся на вуліцы горада, знішчаючы ворага. Нечаканая і імгненная атака, 

якая суправаджалася масіраваным агнём, зламала супраціўленне фашыстаў. У баях за горад 

гітлераўцы страцілі 4 «пантэры», 3 іншыя танкі, артылерыйскую батарэю, 70 аўтамашын. У баі забіта 

і паранена каля 400 немцаў. 

У вызваленні прымаў удзел 3-і гвардзейскі механізаваны корпус (генерал-лейтэнант Обухаў 

Віктар Цімафеевіч) – 9-я гвардзейская механізаваная брыгада (палкоўнік Гарачаў Павел Іванавіч). 

У баях за вызваленне Сянно вызначыліся танкіст гвардыі лейтэнант Міхаіл Аляксандравіч 

Аніскін, разлік «Кацюшы» ў складзе сяржанта Цімафея Іванавіча Святлічнага, радавога Сяргея 

Дзмітрыевіча Барадуліна і старшага сяржанта Паўла Іванавіча Назаранкі, якім пасмяротна за 

подзвігі, здзейсненыя на падыходах да горада прысвоена званне Героя Савецкага Саюза. 

Дзеянне перадавога атрада і выхад 9-й гвардзейскай мехбрыгады ў раён Сянно паставілі 

праціўніка ў складанае становішча. Шляхі адступлення яго войск аказаліся перарэзанымі. Гэта 

аказала ўплыў на становішча ў паласе наступлення 5-ай арміі генерала Н. І. Крылова і конна-

механізаванай групы генерала Н. С. Аслікоўскага. Пад націскам нашых войск праціўнік паспешна 

адыходзіў на Лепель, Барысаў з мэтай заняць абарону ўздоўж ракі Бярэзіна. 

